
ʻŌlelo Mua 

He hui kānaka hulikoehana, kānaka huli kanaka, luna hōʻiliʻilina, a kānaka kālaiōewe mākou no 

nā kaiāulu punihonua likeʻole no nā ʻāina he 31.  Ua hui mākou i Nowemapa M.H. 2020 ma 

kekahi hui hoʻonaʻauao pūnaewele e pili ana i nā manaʻo kū i ka pono no ka ʻoihana noiʻi DNA 

kahiko.  Ua lōkahi mākou i ka manaʻo ua pono nā kuleana alakaʻi punihonua no ka hana kūpono, 

ʻoiai ua paʻi ʻia aku nei kekahi mau ʻōlelo aʻoaʻo i hoʻokumu ʻia no ka noiʻi koena kino kupapaʻu 

ma ʻĀmelika ʻĀkau, akā ʻaʻole naʻe i pili i ka honua holoʻokoʻa i nā manawa a pau.  Me ka 

noʻonoʻo ʻana i nā ʻano o nā pōʻaiapili likeʻole, hāpai mākou i kēia mau Kuleana Alakaʻi 

Punihonua: 1) E hōʻoia nā kānaka noiʻi i ka hoʻokō ʻia o nā kānāwai a pau o nā wahi e hana ana 

a me nā wahi i loaʻa mua ai nā koena kino kupapaʻu kānaka.  2) E hoʻomākaukau mua nā kānaka 

noiʻi i kekahi papa hoʻolālā piha ma mua o ka hoʻomaka ʻana i kekahi papahana noiʻi.  3) E 

hoʻēmi nā kānaka noiʻi i ka hōʻino ʻana i nā koena kino kupapaʻu e like me ka hiki.  4) E 

hoʻōʻoia nā kānaka noiʻi e noa ka ʻikepili ma hope o ka paʻi noiʻi i mea e paka ʻia ai nā hua noiʻi 

ʻepekema.  5) E hui nā kānaka noiʻi i me nā kānaka nona kekahi pili kuleana mai kinohi mai o ka 

papahana noiʻi, a e hōʻoia i ka hōʻihi a me ka hoʻolohe i ko lākou manaʻo.   

Hoʻohiki mākou e hoʻokō i kēia mau kuleana alakaʻi, a mahuʻi mākou e paipai nā kuleana 

alakaʻi i kekahi ana hoʻohālike kūlana kiʻekiʻe no kēia mua aku.   

Hoʻolauna 

Ua lilo ke kālailai pūewe kānaka kahiko he ala ikaika loa no ka noiʻi ʻana i nā pilina o ko kahiko 

kekahi i kekahi a me ka pilina o ko kahiko i ko ke au nei.  Hōʻike mau kēia noiʻi i ka manaʻo: ke 

loaʻa kekahi poʻe ma kekahi wahi, ma muli ia o ka moʻolelo lōʻihi no ka neʻe ʻana a me ka launa 

ʻana.  I nā makahiki he ʻumi i hala iho nei, e huaʻi ana ka DNA kahiko i ka ʻikena hou, na kēia 



ʻike pū me ko nā māhele akeakamai ʻē aʻe e hōʻole ʻana i nā kuhihewa o ka “lāhui piha” a me nā 

manaʻo hoʻokaeʻili a hoʻokiʻekiʻe lāhui.  Ua hoʻohana hewa kekahi i ke kālai ōewe i mea e 

hoʻoholo ai i nā lālā lāhui, akā naʻe i ko mākou manaʻo, ʻaʻole kūpono ka hoʻohana ʻana i ka 

ʻikepili kālai ōewe no ka pane ʻana i ka nīnau, "he lālā ʻoe no ke kumu hea?".   

ʻOiai ke nui aʻe nei ka ʻikepili pūewe piha i hoʻolaha ʻia - ʻaʻohe loa i ka makahiki 2009, a he 

6000 a ʻoi i kēia manawa - ke nui aʻe nei ke kūkākūkā ʻana no ke ala kūpono e kaʻa ai ka noiʻi 

DNA kahiko2-16, a kūkulu ʻia ma luna o ke kahua o ke kūkākūkā ʻana ma mua o kēlā17-24.  He keu 

kēia kumuhana a ke koʻikoʻi ma muli o ka ulu ʻāwīwī ʻana o ka māhele, nā hopena o ka noiʻi 

ēweewe no ke kaiapili a me ke kālaiʻāina, a me ka pono e hōʻihi i nā kūpuna kahiko nona kēia 

mau kino kupapaʻu e kaiele ʻia ma muli o ka noiʻi DNA kahiko.   

Likeʻole nā kuleana alakaʻi a nā aupuni a me nā hālau noiʻi no ka ʻimi ʻana i ka ʻāpono e kālailai 

i nā kino kupapaʻu kahiko, a ʻaʻole lākou hōʻoia i ke kūpono a me ka hoʻolōkahi o ka noiʻi i nā 

manawa a pau.  He kuleana ko nā kānaka noiʻi i ʻoi ma luna o nā koina o kekahi mau 

aupuni/hālau noiʻi, akā ʻaʻole lōkahi nā manaʻo no ke ʻano o kēia kuleana11,25-27.  Pākuʻi pinepine 

ʻia nā haʻina e wehewehe ana i ka mālama ʻana i nā kuleana hana noiʻi kūpono ma nā ʻatikala 

noiʻi DNA kahiko28-38, a kākoʻo mākou i kēia holomua ʻana.  Ke hoʻomaka nei nō hoʻi nā 

ʻahahui pili ʻoihana e hoʻokumu i nā kuleana alakaʻi15,39, a ma ke emi loa, ai nō kekahi haʻawina 

kālā noiʻi no ka huli ʻana i kēia mau manaʻo ma ka pōʻaiapili o ka noiʻi i ko ʻĀmelika ʻĀkau 

poʻe kahiko40.  Nele naʻe i ka paʻa ʻole o kekahi haʻina kuleana hana kūpono i ʻāpono ʻia e 

kekahi hui o nā kānaka akeakamai noiʻi DNA kahiko mai nā wahi likeʻole o ka honua.   

Ua hoʻohui mākou i nā kānaka hulikoehana, nā kānaka huli kanaka, nā luna hōʻiliʻilina, a me nā 

kānaka kālaiōewe he 60 a ʻoi, no nā aupuni he 30 a ʻoi, a no nā kaiāulu punihonua likeʻole no 



kekahi hui hoʻonaʻauao pūnaewele i nā lā 4-5 o Nowemapa 2020.  Kākoʻo piha nā lālā a pau i ka 

noiʻi DNA kino kupapaʻu kahiko ma ke ʻano kūpono, kohu i nā kuleana, a me ka noʻonoʻo i nā 

kuanaʻike likeʻole o nā kānaka nona kekahi pili kuleana (ʻo ia hoʻi nā mamo o nā kānaka nona ke 

kino kupapaʻu, nā mea no lākou ke kuleana e mālama i nā kino kupapaʻu, a me nā kānaka noiʻi).  

E hōʻike mākou i kekahi mau hihia hoʻonaʻauao o nā ʻano likeʻole o ka honua i mea e hoʻākāka 

ai i ka laulā o nā mea e pili ana i ke kūkākūkā ʻana me nā kaiāulu a me nā poʻe ʻōiwi me ke kia i 

ka ʻokoʻa o kēlā me kēia wahi a puni ka honua.  A laila e hōʻike mākou i kekahi mau kuleana 

alakaʻi punihonua no ka noiʻi DNA koena kino kupapaʻu.   

Kaukaʻi ka Hoʻopili Kaiāulu i ka Pōʻaiapili 

Pili iā ʻAmelika Hui Pū ʻIa ka nui o nā palapala noiʻi no ke kūpono o ka noiʻi i ka DNA o ko 

kahiko3,4,13,15.  Ma muli o kēia kūkākūkā ʻana, ua hoʻokumu ʻia ka ʻōlelo aʻo no ka paipai ʻana i 

ka pilina ma waena o nā kānaka noiʻi a me nā kaiāulu ʻōiwi, a hōʻuluʻulu ʻia ma kekahi Palapala 

Alakaʻina Noiʻi i paiʻ ʻia e ka ʻAhahui Kālaiōewe Kānaka o ʻAmelika, a ua hāpai i ka manaʻo: 

no nā papahana noiʻi DNA kahiko, e kūkākūkā ma ke ʻano kūhelu, e mālama pono i nā loina pili 

i ka moʻomeheu a me ka hana kūpono, e hoʻopili me ke kaiāulu a e kūkulu i ko lākou kahua 

noiʻi, e hoʻomohala i nā papa hoʻolālā no ka hoʻolaha ʻana a me ka mālama ʻana i ka ʻikepili, a e 

hoʻomohala i nā papa hoʻolālā no ka hoʻokō kuleana a me ka hoʻokele ʻana15. 

Koʻikoʻi loa ka hoʻokālele ʻana i nā kuanaʻike o ka poʻe ʻōiwi ma nā wahi i hoʻokolonaio ʻia, nā 

wahi i hopu ʻia ai nā ʻāina a me nā mea makamae o nā ʻōiwi, a me nā wahi i hoʻopohō pinepine 

ʻia ai nā poʻe ʻōiwi; ke ʻole ke kūkākūkā me ke kaiāulu ma kēia mau wahi, e hoʻopōʻino ʻia paha 

nā kaiāulu5,6.  Ma ʻAmelika, mālama ke Kānāwai Hoʻomalu a Hoʻihoʻi Kupapaʻu Poʻe ʻŌiwi 

ʻAmelika (NAGPRA) i nā koena kupapaʻu kahiko poʻe ʻōiwi ʻĀmelika a pau i waiho ʻia ma nā 



hale noiʻi i lawe i ke kālā mai ke aupuni pekelala, a koikoi ua kānāwai nei e kūkākūkā nā hale 

noiʻi me nā kaiāulu ʻōiwi, a e ʻimi hoʻi e hoʻihoʻi i nā koena kino kupapaʻu kahiko iā lākou (i 

loko naʻe o ka hiki ʻole ke kuhi i ka pilina moʻomeheu).  Ma Nūhōlani, ʻimi kekahi mau kānāwai 

ʻano like e hoʻihoʻi i nā koena kino kupapaʻu he 40,000 ona makahiki41 i hopu ʻia mai nā kaiāulu 

ʻōiwi o Nūhōlani a me nā Mokupuni Kōwā Torres42,43.  Eia naʻe, inā kākaʻikahi nā makelia a me 

nā moʻolelo e pili ai kekahi kino kupapaʻu kahiko i nā kaiāulu o ke au nei, a i ʻole ia inā e paio 

nā kaiāulu o ke au nei ma muli o ka paipai ʻana i ka manaʻo ikaika ka pilina o kekahi hui a 

nāwaliwali ka pilina o kekahi, ʻaʻole paha kūpono ke ʻano noʻonoʻo ʻana e koikoi i ka hoʻopili 

ʻana i kēlā me kēia kino kupapaʻu i kekahi kaiāulu e ō mau nei.   

I kekahi manawa, he ala kūpono nō nā ʻoihana aupuni no ka hōʻike manaʻo poʻe ʻōiwi 

Ma nā aupuni he nui o nā ʻāinapuniʻole ʻo ʻAmelika, pili paʻa ka moʻolelo o nā ʻōiwi i ka pilina 

aupuni a me nā ʻoihana moʻomeheu o ke aupuni.  E laʻa, ma hope o ke hoʻokūʻokoʻa o Mekiko, 

ua hoʻopili ka poʻe mestizo (poʻe hapa, koko ʻāwili), ʻo ia hoʻi ka hapa nui loa o ka heluna 

kanaka, i nā moʻolelo o nā poʻe Nahua (Aztec), Maya, Zapotec, a me nā poʻe ʻōīwi ʻē aʻe, ma ke 

ʻano he mahele nui o ka mauli44-46.  Ma Pelū, ua hoʻokumu ʻia ka ʻOihana Moʻomeheu ma muli o 

ka manaʻo ʻo indigenismo, ʻo ia hoʻi kekahi paipai kālaiʻāina e paipai ana i ka moʻomeheu poʻe 

ʻōiwi a me ka pale ʻana i ka hoʻokae47-49.  Ma ia ʻano pōʻaiapili, he ʻano hoʻopili kaiāulu maikaʻi 

nō ka ʻimi ʻana i ka ʻāpono o ke aupuni a i ʻole nā ʻahahui waiwai hoʻoilina no ke kālailai ʻana i 

nā koena kino kupapaʻu, a maikaʻiʻole naʻe ka hoʻohālike ʻana i nā ʻano hoʻopili kaiāulu i aʻoaʻo 

ʻia ma ʻAmelika.  Ma nā hana noiʻi a kekahi mau mea kākau o kēia ʻatikala, ua kākau lākou i 

ʻatikala noiʻi no ka DNA kahiko mai ʻAmelika Waena a me ʻAmelika Hema, a ua kūʻē naʻe 

kekahi o nā mea loiloi ʻatikala me ka ʻōlelo, ʻaʻole kū kēia noiʻi i nā loina ʻAmelika no ka 

hoʻopili kaiāulu3,4.  Manaʻo kekahi nā mea kākau no Mekiko a me ʻAmelika Waena a Hema, he 



mea hoʻokamani nō a hoʻokolonaio paha kēia, ʻoiai ma nā wahi he nui, ua mahalo ʻia nā 

moʻolelo ʻōiwi, a ua ʻoi aku kona pili ii nā loina ʻāpono a ke aupuni a me nā ʻoihana moʻomeheu 

ma mua o ko ʻAmelika.   

Pūlewa nui nō naʻe ka pilina ma waena o nā kaiāulu ʻōiwi a me nā aupuni o nā ʻAmelika, no laila 

e hoʻokolokolo nā kānaka noiʻi i kēlā me kēia papahana i hoʻoholo i ke ala kūpono no ke 

kūkākūkā me nā kaiāulu ʻōiwi.  E laʻa, ma Pelū a me Mekiko, pūlewa ka nui o ke komo ʻana a nā 

poʻe ʻōiwi i ko lākou mau aupuni.  Ma Palakila, ua hopu ʻia ka waiwai o nā poʻe ʻōiwi, no laila 

ʻaʻohe ala e komo ai lākou i ka hoʻoholo ʻana i ka hopena o nā koehana o ko lākou mau kūpuna 

ke loaʻa i nā mea hulikoehana50.  Ma ʻAlekina, aia kekahi kānāwai e koikoi i ka ʻāpono o ke 

kaiāulu ma mua o ka hoʻomaka ʻana i nā papahana e pili ana i nā mea pili poʻe ʻōiwi, ʻaʻole naʻe 

i wiwo ʻia i nā manawa a pau.  Ma Kuakemala, ʻo ka poʻe Maya a me nā poʻe ʻōiwi ʻē aʻe ka 

hapalua o ka heluna kanaka, akā kipaku ʻia naʻe lākou mai ka lehulehu aku.  Inā pēlā ke ʻano, he 

kuleana ko nā lālā o ka hui noiʻi DNA kahiko e ʻimi i ka hoʻopili kaiāulu ma luna o nā koina i 

mea e komo ai nā manaʻo o ka poʻe ʻōiwi i ka hoʻokele papahana ʻana.   

ʻElima Mau Kuleana Alakaʻi Punihonua no ka Noiʻi DNA Kahiko 

Hōʻike mākou i ʻelima mau kuleana alakaʻi e paipai i nā ana hoʻohālike kiʻekiʻe no ka hana pono 

ma ka noiʻi DNA kahiko.  Hiki ke hoʻohana i kēia mau lula ma nā pōʻaiapili noiʻi likeʻole i 

wehewehe ʻia ma luna, a ma nā wahi o ka honua i wehewehe ʻole ʻia no ka lawaʻole o ka lumi, 

pau pū me ʻĀkia Waena, Kipelia, ʻĀkia Hikina, ʻĀkia Hikina Hema, a me ka Pakipika me 

Nūhōlani mā (Pahu 1).  E hoʻomaka mākou ma nā kuleana alakaʻi e kuhi i ke ala kūpono no ka 

ʻepekema, a laila e hoʻi hou i ke kumuhana ʻo ka hōʻoia ʻana i ka hoʻomaopopo ʻana a nā kānaka 

noiʻi i nā kuanaʻike o nā kaiāulu, ʻo nā lāhui ʻōiwi kekahi.   



1) E hōʻoia nā kānaka noiʻi i ka hoʻokō ʻia o nā kānāwai a pau o nā wahi e hana ana a me nā 

wahi i loaʻa mua ai nā koena kino kupapaʻu kānaka.  E hoʻoholo nā kānaka noiʻi i ke 

kūpono o ka noiʻi ma o ka noʻonoʻo ʻana i ke ʻano o kahi e hana ai i ka noiʻi DNA 

kahiko.  Iā nā kānaka noiʻi nō a hoʻokumu i ka papahana, e wiwo lākou i nā kānāwai a 

pau o ia wahi.  He mea ahuwale paha kēia, akā naʻe ua ʻike nā mea kākau o kēia pepa, i 

kekahi manawa, ʻaʻole wiwo nā kānaka noiʻi DNA kahiko i nā ʻaelike a pau.  E laʻa, 

pono paha e ʻimi a loaʻa nā ʻaelike no ke kālailai ʻepekema a i ʻole ke kāpuka i nā 

makelia kaiameaola mai nā pae likeʻole, mai ka pae hālau noiʻi, ka pae pili loko, ka pae 

mahele ʻāina, a me ka pae kaumokuʻāina, a pono hoʻi e hoʻomākaukau i palapala hōʻike 

no nā hui nāna i hoʻolako i nā koena kino kupapaʻu ma kekahi papa kuhikuhi manawa i 

ʻaelike mua ʻia.  Inā lawaʻole nā lula o kekahi wahi68, e koho nā kānaka noiʻi e hoʻopili i 

ka hana ʻoi o ke kūpono i loko naʻe o ke koikoi ʻole ʻia.   

2) E hoʻomākaukau mua nā kānaka noiʻi i kekahi papa hoʻolālā piha ma mua o ka hoʻomaka 

ʻana i kekahi papahana noiʻi.  E komo ma ua papa hoʻolālā nei kekahi wehewehe ʻana i 

nā nīnau noiʻi; kekahi wehewehena i nā kiʻinahana e hoʻohana ʻia, a me kekahi hōʻike 

hopena koena kino kupapaʻu (e hōʻike ʻia nā iwi/mahele iwi e noiʻi ʻia a me ka 

nui/kaumaha e hoʻohana ʻia); kekahi wehewehena i ke ʻano o ka ʻikepili DNA e hoʻohua 

ʻia; kekahi papa hoʻolālā no ka hoʻokaʻana ʻana i ka ʻikepili me nā hui noiʻi e komo pū 

ana i ka hana; kekahi papa kuhikuhi manawa no ka hoʻihoʻi ʻana i nā makelia i hoʻohana 

ʻia a me ka hoʻolaha ʻana i nā hua noiʻi; kekahi papa hoʻolālā no ke ʻano, kahi, a me 

ka/nā mea nāna e hoʻolaha i nā hua noiʻi; kekahi papa hoʻolālā no ke kūkulu kahua [kuhi 

kēia i ke kuleana o ka hui noiʻi e kōkua ma ke aʻo ʻana aku a me ka hoʻomaʻamaʻa ʻana i 

ke kaiāulu ma kahi i hana ʻia ai ka noiʻi i mea e hiki ai iā lākou ke hana i ia ʻano noiʻi i ka 



wā e hiki mai ana] a i ʻole ka hoʻomaʻamaʻa ʻana inā he mea kēia e mahalo ʻia ma ke 

kaiāulu; a me kekahi papa hoʻolālā i kū i nā loina ʻikepili hāmama, a ʻaelike ʻia e nā 

kānaka/hui a pau nona kekahi pili kuleana, no ka mālama ʻana a hoʻokaʻana ʻana i ka 

ʻikepili.  E hoʻoholo ka papa hoʻolālā i ke ākea o ka noiʻi a e hōʻike ia i nā hua likeʻole e 

hiki ana me ka hoʻokamani ʻole a me ka hoʻomaopopo ʻana, he nui nā ala mahuʻi ʻole ʻia 

ma ke kālailai ʻikepili ōewe.   

He moʻolelo ka papa hoʻolālā no ka noiʻi i hoʻoholo mua ʻia, a hiki ke nānā hou iā ia inā 

ʻauana ka noiʻi mai laila aku.  Inā makemake nā kānaka noiʻi e hoʻololi i ke ʻano o ka 

noiʻi, aia a kākoʻo nā kānaka na lākou i komo i ka ʻaelike kumu, a laila hiki ke hoʻololi.  

E hoʻomaopopo nā kānaka noiʻi, ke ʻae ʻia ka noiʻi i nā koena kino kupapaʻu kahiko, e 

lilo nā kānaka noiʻi i kahu no ia mea, i mea e hoʻokō ai i ka papahana i ʻae ʻia, akā naʻe 

ʻaʻole e hoʻīli piha ke kuleana no ke kino kupapaʻu i nā kānaka noiʻi.  Aia i nā kānaka 

noiʻi ke kuleana ʻo ka hoʻolaha ʻana i kā lākou papa hoʻolālā noiʻi i nā kānaka no lākou 

ke kuleana no ke/nā kino kupapaʻu a me nā hui ʻē aʻe no lākou kekahi kuleana e hāpai 

manaʻo.  No laila, e kākau ʻia ka papa hoʻolālā ma ke ʻano e hoʻomaopopo ai nā anaina 

maʻa ʻole i nā mea noʻeau e pili ana i ka noiʻi.  Inā he kūpono a ʻaelike ʻia hoʻi e nā 

kānaka a pau no lākou ke kuleana, e kuhi paha ka papa hoʻolālā noiʻi i kekahi ala e 

hoʻihoʻi ai i nā koena kino kupapaʻu mai kahi ʻāina ʻē a i kona kulāiwi.   

3) E hoʻēmi nā kānaka noiʻi i ka hōʻino ʻana i nā koena kino kupapaʻu e like me ka hiki.  

Koʻikoʻi loa ka hoʻēmi ʻana i ka hoʻopōʻino ʻana a ka noiʻi i nā hōʻiliʻilina huli kanaka 

ma muli o ka nānā nui ʻia o ua mea nei ʻo ka iwi kohu pōhaku o ka iwi poʻo i kēia mau lā, 

ʻoiai ma laila e loaʻa ai ka ʻikepili ōewe he nui loa aku ma mua o ko nā iwi ʻē aʻe71-74.  E 

hoʻomohala nā kānaka noiʻi i kekahi kaʻakālai ma o ke kūkākūkā me nā kānaka/hui a pau 



nona kekahi pili kuleana i mea e kaulike ai ka mālama ʻana i nā koena kino kupapaʻu a 

me ka pono o ke kālailai ʻepekema.  E hoʻomaʻamaʻa ʻia nā kānaka noiʻi ma nā 

kiʻinahana ʻoi loa ma mua o ka ʻohiʻohi koena kino kupapaʻu i mea e hoʻēmi ai i ka ʻino 

a hoʻonui ai hoʻi i ka ʻikepili waiwai e loaʻa e like me ka hiki11,12,75-78.  E ʻohiʻohi ʻia ka 

nui makelia e pono ai ka hoʻokō ʻana i nā pahuhopu noiʻi, ʻaʻole naʻe e pākela ʻohiʻohi.  

Ke ʻohiʻohi, e palapala ʻia ka ʻohiʻohi ʻana, a e hōʻike ʻia kēia palapala inā mea nona ke 

kuleana no ke koena kino kupapaʻu.  E hōʻike ʻia hoʻi nā hua noiʻi a pau, i mea e pale ai i 

kā haʻi hoʻāʻo hou i ka noiʻi ʻano like me nā koena kino kupapaʻu me nā koena kupapaʻu 

i hoʻohana ʻole ʻia, keu hoʻi ka mea kakakē o ka DNA.  Ma mua o ka pōʻalo ʻana i ka 

DNA, e palapala ʻia ke ʻano o nā iwi ke nānā aku ma o ka paʻi kiʻi ʻano miomio a me ka 

haka pono hulikoehana kālaimeaola.  Ma ke emi loa, no nā kino kupapaʻu kahiko loa a i 

ʻole nā mea no nā kahua ʻano kūikawā, e hana ʻia nā kiʻi micro-CT a i ʻole e hoʻohālike i 

nā iwi (hana i kūkohu).  Eia hou, e kūkākūkā ʻia: ʻo ka mea ola holoholona a i ʻole nā 

mea ʻē aʻe ka mea e kālailai mua ʻia ma ke kahua hulikoehana i mea e mālama ai i ka 

DNA o laila.   

Ma hope o ka ʻohiʻohi ʻia nā hāpana, hiki nō hoʻi ke kākoʻo i ka mālama pono ʻana i nā 

koena kino kupapaʻu ma o ka hoʻokaʻana ʻana i nā makelia a me nā hua lātoma i loaʻa, e 

laʻa me ka DNA i pōʻalo ʻia a me nā waihona DNA, i mea e hoʻēmi ai i ka ʻohiʻohi hou 

ma ka noiʻi hou aku.  He kuleana ko ke kanaka noiʻi e mālama i nā hua lātoma i loaʻa no 

ka noiʻi hou e hōʻoia i ka noiʻi.  Paipai nō hoʻi mākou i nā kānaka noiʻi e ʻimi i ka ʻāpono 

ʻana i ka hoʻokaʻana ʻana i nā koena kino kupapaʻu a me nā hua e loaʻa ma waena o nā 

hui noiʻi.  Kōkua kēia i ka nānā hou ʻana i nā nīnau like i nānā ʻia ma ka noiʻi mua, a me 



ke kālailai hou ʻana ma ke ʻano e hoʻokela i ka noiʻi mua, inā he kālailaina ia i kohu i ka 

papa hoʻolālā noiʻi i ʻāpono ʻia.   

4) E hoʻōʻoia nā kānaka noiʻi e noa ka ʻikepili ma hope o ka paʻi noiʻi i mea e paka ʻia ai nā 

hua noiʻi ʻepekema.  E ʻeleu ma ka paʻi ʻana i nā ʻikepili mai ka DNA kahiko, a ma hope, 

ma ke emi loa, e hoʻolako ʻia ka ʻikepilii no ka paka ʻia ʻana o ka hua noiʻi79,80.  Pono nā 

kānaka noiʻi e hōʻoia ka hoʻolako ʻana i ka ʻikepili i mea e hōʻoiai ai i ka pololei o nā hua 

noiʻi e paʻi ʻia, a e paʻa kēia ʻāpono ola ma nā ʻāpono kumu no ka noiʻi.  He mea nui kēia 

i mea e pale ai i ka hoʻolaha ʻana i nā kuhihewa a i mea hoʻi e kālailai hou ai i ka ʻikepili 

me nā nīnau noiʻi like i ka wā e hiki mai ana.   

He kiʻinahana ʻoi ka hoʻonoa ʻana i ka ʻikepili ma hope o ka paʻi ʻana, a ua paʻi ʻia nō ka 

hapa nui loa o ka ʻikepili pūewe.  He hōʻike kēia, ua pono ka hana a kēia māhele o ka 

ʻoihana noiʻi ma muli o kēia ʻano hana81.  Ma waho o ka hoʻoholomua ʻana i ka ʻike 

ʻepekema, kākoʻo ka hoʻonoa ʻana i ka ʻikepili i ka malama pono ʻana i nā koena kino 

kupapaʻu, ʻoiai ma o ka hoʻohana hou ʻana i ka ʻikepili e hoʻēmi ai i ka ʻohiʻohi hou ʻana.  

Mahuʻi naʻe mākou, ma kekahi ʻano o ke kūkākūkā ʻana me nā kānaka nona kekahi pili 

kuleana, e hoʻoholo lākou, he pono nō ka hoʻokapu ʻana i ka hoʻohana hou ʻana i ka 

ʻikepili DNA kahiko ma kekahi ʻano.  E laʻa, maliʻa paha e kaiele ʻia kekahi poʻe ma 

muli o ka hoʻolaha ʻana i ka hua noiʻi, a ʻaʻole kūpono ka hoʻonoa ʻana i ka ʻikepili i loko 

naʻe o ka waiwai o ia hoʻonoa ʻana6,10,82.  He mea kēia e hoʻomaopopo ai ma o ka launa a 

kūkā ʻana ma mua o ka hoʻomaka ʻana i ka noiʻi.  Inā pēnei ke ʻano, e paʻa ma ka papa 

hoʻolālā noiʻi kumu ka manaʻo: e hoʻokaʻana wale ʻia nō ka ʻikepili i nā kānaka 

akeakamai mākaukau i ʻaelike, e kālailai wale nō lākou i ka ʻikepili no ka hōʻoia i ka hua 

o ka noiʻi.   



Inā ʻaʻole hoʻonoa piha ʻia ka ʻikepili, na kekahi ʻahahui mākaukau i ka mālama ʻikepili 

ʻana a me ka pili ʻole i ka hua noiʻi e ʻauamo i ka mālama ʻana a hoʻolaha ʻana i ka 

ʻikepili.  Ua hāpai ʻia ka manaʻo na nā kānaka/hui pili kuleana, e laʻa me nā hale 

hōʻikeʻike a i ʻole nā hui kānaka ʻōiwi, e ʻauamo i ka mālama ʻana i ka hoʻolaha ʻikepili 

ma i nā kānaka noiʻi ma hope o ka paʻi ʻana10,13,15,83.  Eia naʻe, ʻaʻole kū i nā lula pono o 

ka ʻoihana noiʻi ka hana noiʻi inā hiki i kekahi pili ʻole i ka hua noiʻi ke hōʻole i ka 

hoʻokaʻana ʻana i ka ʻikepili i nā kānaka noiʻi mākaukau pono a me ka pahuhopu e nānā 

hou a paka i nā nīnau noiʻi i palapala ʻia ma ka papa hoʻolālā noiʻi kumu.  Aia nō kekahi 

mau ʻōnaehana paʻa no ka hōʻoia ʻana i ka hoʻolaha ʻana i ka ʻikepili i hoʻonoa piha ʻole 

ʻia i nā kānaka noiʻi i noi pono i ka ʻikepili i mea e nānā hou a paka ai.  I kekahi manawa, 

he mea kēia e mālama ai i nā pono pilikino e pili ana i ka noiʻi pūewe o ke au hou, e like 

me nā waihona dbGaP a me EGA84,85, akā lohi loa kēia ʻano hana78.  Ke hoʻokumu ʻia nei 

kekahi mau waihona ʻikepili poʻe ʻōiwi na nā kaiāulu e kākoʻo ma ka waiho ʻana a me ka 

hoʻolaha ʻana i ka ʻikepili10,13,81,86,87.  Ma waena o nā kānaka noiʻi, moho kaiāulu, a me nā 

luna hōʻiliʻilina, ʻaʻole na hoʻokahi wale nō hui pili ke kuleana e kāohi i ka hoʻolaha ʻana 

i ka ʻikepili i nā kānaka noiʻi e ʻiʻini ana e nānā hou a paka i nā nīnau noiʻi i palapala ʻia 

ma ka papa hoʻolālā noiʻi kumu, akā naʻe he mea nui ana paha nā waihona ʻikepili poʻe 

ʻōiwi no ka waiho ʻana a me ka hoʻolaha ʻana i ka ʻikepili no nā pahuhopu ma waho o ko 

ka papa hoʻolālā noiʻi kumu.   

5) E hui nā kānaka noiʻi i me nā kānaka nona kekahi pili kuleana mai kinohi mai o ka 

papahana noiʻi, a e hōʻoia i ka hōʻihi a me ka hoʻolohe i ko lākou manaʻo.  Hiki i nā 

kānaka likeʻole nona nā pili kuleana - e like me nā kaiāulu o kekahi wahi, nā kānaka huli 

koehana, nā kānaka huli kānaka, nā kānaka noiʻi ōewe, nā luna hōʻiliʻilina, a pēlā aku - 



ke hoʻomaka i nā papahana noiʻi e hoʻokumu i ka ʻikepili DNA kahiko hou, a hiki nō hoʻi 

iā lākou ke komo i ka hui noiʻi inā kākoʻo maoli lākou i ka noiʻi ma ke ʻano akeakamai.  

E mahalo ʻia nō hoʻi ma ka mahele “Mahalo” o nā pepa noiʻi nā kānaka ʻē aʻe nona 

kekahi pili kuleana inā ʻae lākou i ka hoʻolaha ʻana i kona inoa.  E hoʻohui ʻia nā kānaka 

nona ka pili kuleana - keu hoʻi nā hui kānaka no kahi i loaʻa ai nā koena kino kupapaʻu e 

noiʻi ʻia ana - ma ke kūkākūkā ʻana no ke kiʻinahana noiʻi, nā nīnau noiʻi, a me ka 

holomua a me ka holomua ʻole o ka papahana noiʻi.  E lōkahi nā kānaka noiʻi i ka hōʻole 

ʻia inā ʻaʻole kākoʻo like nā kānaka nona nā pili kuleana i ka hana noiʻi15.   

Ke lōkahi ka manaʻo o nā kānaka a pau nona ka pili kuleana no ka holomua o ka noiʻi, 

wahi a nā lula pono o ka noiʻi ʻepekema, hiki i nā kānaka noiʻi ke hoʻomau i ka hana 

noiʻi a hiki i ka wā paʻi noiʻi me ka ʻimi ʻole i nā ʻāpono hou aku.  Ua hāpai maila kekahi 

poʻe i ka manaʻo e koi i ka ʻāpono ʻia o nā ʻatikala ma mua o ka paʻi ʻana e nā kānaka pili 

kuleana i komo ʻole i ka hui noiʻi15,83, akā naʻe ʻaʻole hiki ke hana i ka noiʻi ma lalo o 

kēia koina, ʻoiai inā pēlā, ʻaʻole kū i nā lula pono o ka ʻoihana noiʻi.  Eia naʻe, i loko o ka 

loina no ke kūʻokoʻa o ka noiʻi, ʻaʻole e huli kua nā kānaka noiʻi i ko nā kānaka pili 

kuleana noʻonoʻo ʻana no ka manaʻo o ka hua noiʻi.  Waiwai ke kono ʻana i nā kānaka 

pili kuleana e komo pū i ka nānā ʻana i nā hua noiʻi ma o ka hōʻike manaʻo a me ka paka 

ʻana ma mua o ka paʻi ʻana, a keu hoʻi ka waiwai inā he haʻohaʻo nā hua noiʻi a loli ka 

noʻonoʻo ʻana ma muli ona.  Ma o ka launa mau me nā kānaka pili kuleana ʻē aʻe, hiki i 

nā kānaka noiʻi ke hoʻokō nō i ko lākou kuleana ʻo ka hoʻomaopopo ʻana i ka hopena o 

kēlā me kēia ʻano hoʻolaha ʻana i nā hua noiʻi.  Inā hōʻike ke kūkākūkā ʻana ʻaʻole hiki 

ke pale aku i ka hoʻopilikia ʻana i kekahi hui nona ka pili kuleana ma o ka paʻi ʻana i ka 

hua noiʻi, ʻaʻole nō e paʻi nā kānaka noiʻi i nā hua noiʻi.   



Pono nā kānaka noiʻi e hōʻike kūmau i nā mea hou no ka noiʻi a e hoʻohiki lākou e hōʻike 

i ka hua noiʻi i ka hopena o ka papahana noiʻi.  Mai kinohi, e hoʻākāka i nā ʻano hua noiʻi 

e hiki ana, ke ʻano ʻē o ka ʻikena e loaʻa ma ka ʻikepili ōewe, a me ka manaʻo, e paʻi ʻia 

paha nā hua noiʻi ʻepekema ma ke ʻano akeakamai, ʻaʻole naʻe hoʻēmi kēia i ka waiwai o 

ka ʻike a me ka noʻonoʻo kuʻuna.  Inā ʻaʻole lōkahi ka hua noiʻi a me nā ʻano ʻikena ʻē 

aʻe, e wehewehe ʻia, he hōʻailona kēia no ka pauʻole o ka ʻike a me nā moʻolelo i ka 

hālau hoʻokahi.   

E hoʻohiki nā kānaka noiʻi i ka hana pū me nā mea nona ka pili kuleana i papahana e 

waiwai ai ka hua noiʻi i nā kaiāulu.  E laʻa, e hana pū me ko kekahi wahi ma ka unuhi 

ʻana i nā hua noiʻi i nā ʻōlelo o ia wahi30,35,36,88,89, e hoʻomohala haʻawina kula keiki90-93, 

e hoʻomākaukau i nā pepelu no nā hale waihona puke a me nā kahua ʻē aʻe e hui ai ke 

kaiāulu, a i ʻole e hana pū me nā hale hōʻikeʻike ma ka hoʻomākaukau ʻana i nā 

hōʻikeʻike.  Inā kūpono, e kākoʻo nā kānaka noiʻi i ka hoʻomākaukau a me ka 

hoʻonaʻauao ʻana i ko nā hui nona ka pili kuleana a me ko nā kaiāulu o kahi i loaʻa ai nā 

koena kino kupapaʻu4,15, a e noʻonoʻo i nā ala e hoʻoikaika ai i nā hōʻiliʻilina hale 

hōʻikeʻike11.  E hoʻolako paha i nā kumu waiwai no ka hoʻokumu ʻana, wehewehe ʻana, a 

me ka hoʻolaha ʻana i ka ʻikepili, e laʻa me ke aʻo ʻana i ka ʻohiʻohi ʻana i nā koena kino 

kupapaʻi a i ʻole nā kiʻinahana keʻena hoʻokolohua, a me ke kālā no ka hoʻomaʻamaʻa 

mau ʻana a i ʻole ke komo ʻana i nā ʻaha pili ʻoihana.  E hōʻoia nā ʻahahui hoʻolako kālā 

noiʻi ua lawa ke kālā no nā papahana kūkulu kahua ʻoihana noiʻi.  

 

 



Ka Paipai ʻAna i ka Noiʻi DNA Koena Kino Kupapaʻu Kahiko Kūpono 

He kuleana pili ʻoihana ko nā kānaka noiʻi e hoʻoponopono i kā haʻi hōʻike hewa i nā hua 

noiʻi ma muli o ka pahuhopu e paipai i kekahi ʻōnaehana noʻonoʻo.  Ma hope o ka 

hōʻikeʻike ʻana i ka ʻikepili ma ke ʻano loea ma nā puke pai, he mea maʻa mau ka 

hōʻuluʻulu ʻia ʻana e nā kākau nūpepa ʻepekema a i ʻole nā mea hoʻonaʻauao ʻepekema, 

ma ke ʻano mālani no ka lehulehu i maʻa ʻole i ka ʻike ʻepekema.  I kekahi manawa, haʻi 

hōʻike hewa nā kākau nūpepa a me nā aupuni i nā hua noiʻi no kekahi pahuhopu polikika.  

Inā he manawa kūpono, he kuleana ko nā kānaka akeakamai e hoʻoponopono i ka hōʻike 

haʻi hewa66.   Hiki ke kākau i pepa hōʻike manaʻo, kākau puke, a hōʻike manaʻo ma ka 

pūnaewele a me nā wikiō hōʻikeʻike94-102.   

He mau lālā ko kākou hui no nā wahi a me nā ʻoihana likeʻole, a kākoʻo piha loa nō naʻe 

lākou a pau i kēia mau kuleana alakaʻi, no laila mahuʻi mākou e kākoʻo nō hoʻi ke 

kaiāulu ākea o ka ʻoihana noiʻi DNA kahiko.  E lilo paha kēia i kahua no nā puke pai, nā 

hui pili ʻoihana, a me nā ʻahahui hoʻolako kālā noiʻi e hoʻokumu ai i nā kuleana alakaʻi 

kūhelu hou no kēia mua aku.   



Pahu 1 – ʻElima Kuleana Alakaʻi Punihonua:  

1) E hōʻoia nā kānaka noiʻi i ka hoʻokō ʻia o nā kānāwai a pau o nā wahi e hana ana a me nā 

wahi i loaʻa mua ai nā koena kino kupapaʻu kānaka.   

2) E hoʻomākaukau mua nā kānaka noiʻi i kekahi papa hoʻolālā piha ma mua o ka hoʻomaka ʻana 

i kekahi papahana noiʻi.   

3) E hoʻēmi nā kānaka noiʻi i ka hōʻino ʻana i nā koena kino kupapaʻu e like me ka hiki.   

4) E hoʻoia nā kānaka noiʻi i ka noa o ka ʻikepili ma hope o ka paʻi noiʻi ʻana i mea e paka ʻia ai 

nā hua noiʻi ʻepekema. 

5) E hui nā kānaka noiʻi i me nā kānaka nona kekahi pili kuleana mai kinohi mai o ka papahana 

noiʻi, a e hōʻoia i ka hōʻihi a me ka hoʻolohe i ko lākou manaʻo. 

 

Ka unuhi ʻana i kēia ʻatikala i ʻiwakālua a ʻoi ʻōlelo 

Ua loiloi ʻia kēia ʻatikala ma ka ʻōlelo Pelekania.  Ua hoʻomākaukau nā mea kākau i unuhina 
piha (ʻaʻole naʻe i paka ʻia e nā hoa ʻoihana, ʻaʻole i loiloi ʻia e Springer Nature) ma nā ʻōlelo he 
ʻiwakālua a ʻoi i maʻa i nā mea kākau, ʻo ia hoʻi nā ʻōlelo Afrikaans, ʻAlapia, Catalan, Pākē, 
Koloatia, Palani, Kelemānia, Hawaiʻi, Hepela, ʻInia, Hunakalia, Kepanī, Pukikī, Punjabi, Lukia, 
Sinhala, Paniolo, Swahili, Kuekene, Tamil, Kuleke, Urdu, a me Xhosa.  Ua kau ma figshare no 
ka lehulehu (dx.doi.org/10.6084/m9.figshare.16744552). 

